
Shri Sharada Stavanam

శ్రీశారదాస్తవనమ్  ౨

(రాగః కేదార)
దేవి శారదే నిర్మల-మతిదే శరణం తవ పదకమలమ్ ।
ప్రసన్నవదనే  సుధాంశువసనే నాశయ మమ మతి-తిమిరమ్ ॥ ౧॥
విశ్వవన్దితే  గానరఞ్జితే  తన మే మనసి నివాసమ్ ।
సత్వరముద్ధర  మాం భవసాగరపతితం హా విలపన్తమ్ ॥౨॥
బహుసుఖదాయిని దురితవినాశిని సంహర తాపత్రితయమ్  ।
సువర్ణరచితే  నవరసముదితే కరుణాం కురు వినతోఽహమ్ ॥ ౩॥
వీణాధారిణి మయూరవాహిని హృదయే వస మే సతతమ్ ।
జ్ఞానకరీమజ్ఞానసంహరీ   వన్దేఽహం  త్వామనిశమ్ ॥ ౪॥
వాదయసి త్వం వీణాం సతతం నయసి లయం చ విషాదమ్ ।
జ్ఞానవిహీనం  వ్యర్థం  సకలం కథయసి తత్త్వం విమలమ్ ॥ ౫॥
స్వయమ్భు-తనయే దయాద్రహదయే  వ్యపనయ మానస-తాపమ్ ।
ప్రతిభాశాలిని  సరోజవాసిని కురు మే ప్రతిభావన్తమ్  ॥౬॥
ప్రణత -భక్తజన-దుఃఖ-వినాశనమేతత్ త్వదీయకార్యమ్ ।
అధ్యయనే యే నిరతాః సదయే వితరసి తేషు జ్ఞానమ్  ॥ ౭॥
తనయమధీరం జనని సత్వరం పాయయ దివ్య-స్తన్యమ్ ।
ఘనాన్ధతిమిరే  సుఘోరవిపినే ధీరయ మార్గభ్రష్టమ్    ॥౮॥
తవ పదకమలే విలసతు విమలే మదీయ-జీవనపద్మమ్ ।
నాన్యకామనాం నాన్యయాచనాం కాఙ్క్షతి  భగవతి చిత్తమ్ ॥౯॥
ఇతి శ్రీ ఆపటీకరవిరచితం శ్రీశారదాస్తవనం  సమ్పూర్ణమ్  ।

